ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ՄԱՐՏԻ 7-Ի N 184-Լ ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Անհրաժեշտությունը։ «Հայաստանի Հանրապետության կառավարության 2019 թվականի մարտի 7-ի N 184-Լ որոշման մեջ լրացում կատարելու մասին» ՀՀ կառավարության որոշման նախագծի ընդունումը պայմանավորված է Հայաստանի Հանրապետության կառավարության 2019 թվականի մարտի 7-ի N 184-Լ որոշմամբ հաստատված Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագրի (այսուհետ՝ Ծրագիր) շրջանակում մինչև 2021 թվականի ապրիլի 1-ը ծրագրին դիմած, վարկավորված, սակայն Նախարարության կողմից հավաստագիր չստացած տնտեսավարողների համար հավաստագրի առկայության նախապայմանը 2021 թվականի հոկտեմբերի 15-ից հետո ֆինանսական կառույցների կողմից չկիրառելու անհրաժեշտությամբ։ 
 Ընթացիկ իրավիճակը և խնդիրները։ Ծրագիրն իրականացվում է 2019 թվականից։ Անցած ժամանակահատվածը ցույց է տվել, որ Ծրագրի նկատմամբ հանրապետությունում ձևավորվել է բավականին մեծ հետաքրքրվածություն, որն արտահայտվում է շահառուների մեծ թվով։ Այսպես՝ Ծրագրի մեկնարկից մինչև 2021 թվականի հունիսի 30-ը Ծրագրի շրջանակներում տրամադրվել է 62825 միավոր վարկ՝ շուրջ 151.2 մլրդ դրամ գումարով։ Սուբսիդավորման գումարը կազմել է շուրջ 11․2 մլրդ դրամ:
   Ծրագրի գործողության անցած ժամանակահատվածի արդյունքները ցույց են տվել, որ Ծրագրի իրականացման գործընթացում ի հայտ են եկել որոշակի խնդիրներ՝ մինչև 2021 թվականի ապրիլի 1-ը ծրագրին դիմած, վարկավորված, սակայն հավաստագիր չստացած տնտեսավարողների մոտ։ ՀՀ կառավարության 2021 թվականի մայիսի 20-ի N 832-Լ որոշմամբ ուժը կորցրած է ճանաչվել Ֆինանսական կառույցի կողմից վարկի տոկոսադրույքի սուբսիդավորման գործընթացը սկսելու համար հայտի ընդունման, քննարկման և վարկի տրամադրման համար Նախարարության կողմից տնտեսավարողներին տրամադրվող հավաստագրի պարտադիր պահանջի վերաբերյալ դրույթը՝ հավաստագրի պարտադիր պահանջի նախապայմանի գործողության ժամկետ սահմանելով 2021 թվականի ապրիլի 1-ը։ Ներկայումս առկա են շուրջ հազար տնտեսավարողներ, որոնք դիմել են մինչև 2021 թվականի ապրիլի 1-ը, վարկավորվել են, սակայն հավաստագիր չեն ստացել։ Վերջիններս մինչև սույն թվականի դեկտեմբերի 15-ը ֆինանսական կառույցներին հավաստագիր չներկայացնելու դեպքում կդադարեն համարվել Ծրագրի շահառու, և նրանց վարկի տոկոսադրույքի նկատմամբ կկիրառվի վերահաշվարկ: Քանի որ շահառուները հավաստագիր ստանում են կազմակերպվող ուսուցողական դասընթացներին մասնակցելու արդյունքում, ռեսուրսների սահմանափակ լինելու պատճառով հավաստագրի տրամադրման հարցում առաջանում են խնդիրներ։   
 Տվյալ բնագավառում իրականացվող քաղաքականությունը։ Հանրապետության գյուղատնտեսության ոլորտում իրականացվող քաղաքականությունը նպատակաուղղված է ֆիզիկական և իրավաբանական անձանց տրամադրվող վարկերի վարկավորման պայմանների բարելավման միջոցով նպաստել կապիտալ ներդրումների ծավալների ավելացմանը, արտադրական հզորությունների ընդլայնմանը, տնտեսությունների խոշորացմանն ու զարգացմանը, արդիական տեխնոլոգիաների ներդրմանը, գյուղատնտեսության արտադրողականության բարձրացմանը և արտադրության ծավալների ավելացմանը: 
      Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: Կառավարության 2021-2026թթ. ծրագրով նպատակ է դրվել շարունակել սուբսիդավորել գյուղատնտեսական վարկերի տոկոսադրույքները՝ ապահովելով մատչելի ֆինանսական ռեսուրսներ:
 Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում առկա է «բարելավել վարկային շուկայի զարգացումը» միջոցառումը, որով կարևորվում է գյուղատնտեսական վարկերի տոկոսադրույքների սուբսիդավորման ծրագրերի իրականացումը։ 
[bookmark: _GoBack]    Կարգավորման նպատակը և բնույթը։ Նախագծով առաջարկվում է Ծրագրում կատարել լրացում՝  սահմանելով, որ ծրագրի շրջանակում մինչև 2021 թվականի ապրիլի 1-ը ծրագրին  դիմած, վարկավորված, սակայն Նախարարության կողմից հավաստագիր չստացած տնտեսավարողների համար հավաստագրի առկայության նախապայմանը 2021 թվականի հոկտեմբերի 15-ից հետո ֆինանսական կառույցների կողմից չի կիրառվում։ 
	 «Հայաստանի Հանրապետության կառավարության 2019 թվականի մարտի 7-ի N 184-Լ որոշման մեջ լրացում կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման բյուջեում եկամուտների և ծախսերի ավելացում կամ նվազեցում չի նախատեսվում: 
Նախագծի մշակման գործընթացում ներգրավված ինստիտուտները և անձինք։ Սույն նախագիծը մշակվել է Էկոնոմիկայի նախարարության կողմից: Նախագծի մշակմանն այլ  ինստիտուտներ և անձինք չեն մասնակցել: 
        Ակնկալվող արդյունքը։ Նախագծի ընդունումը կնպաստի Ծրագրի իրականացման գործընթացի պարզեցմանը, ծրագրի շահառուների համար բարենպաստ պայմանների ապահովմանը:


